
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪২
বেল্লিক রামায়ণ।







আরাে এক কথা শুন, অতি চমৎকার।

শুনিলে সে কথা হবে লোমাঞ্চ তােমার॥

স্বপ্নে জ্ঞাত হইয়াছি এক নিশিযােগে।

সাক্ষাৎ শ্রীঅন্নপূর্ণা ইনি কলিযুগে॥

শাপেতে এ বেশ্যারূপে মর্ত্ত্যে অধিষ্ঠান।

এরে সেবি অন্তে আমি যাব মােক্ষধাম॥

থাকে তব ভাগ্যে সেবা তুমিও করিবে।

এমন সুযােগ নাহি কদাচ ছাড়িবে॥

মহামায়া পূজি যদি থাকে কিছু ফল।

আতরমণিরে তবে পূজ অবিরল॥

ধনে-পুত্রে লক্ষ্মীলাভ হবে ত তা হলে।

কি হেতু এ দিন বল কাটাও বিফলে॥

দেখ দিন বয়ে যায়, ধরম-করম।

কবে আর করিবে বা গেলে এ জনম॥”

অবাক্ সে জন শুনি অভার এ বাণী।

ভাবিল বুঝি বা সত্য হবে এ কাহিনী॥

মনেতে তখন তারো উঠে এ চিন্তন।

“আমি বা ফাঁকেতে সত্য পড়ি কি কারণ॥”

অতঃপর সেইজন হয় বেশ্যাদাস।

বেল্লিকের রামায়ণ অদ্ভুত প্রকাশ॥

